Türkiyə təsviri sənəti çox müxtəlif və rəngarəngdir. Türkiyəli rəssamların yaratdığı əsərlər bir çox beynəlxalq sərgilərdə və qalereyalarda nümayiş etdirilərək tamaşaçı marağına səbəb olmuş və olmaqda da davam edir. 
Türk rəngkarlığı əsasən Səfəvi dövrü Azərbaycan və İran bədii məktəblərinin güclü təsiri altında inkişaf edən miniatür sənəti ilə məşhurdur. XV və XVI əsrin əvvəllərinə aid edilən illüstrativ əlyazmalar arasında II Bəyazid (1481-1512) üçün hazırlanmış iki miniatür müəyyən maraq kəsb edir. İstanbul saray dairələrinin təsviri sənətə olan marağını İtaliya rəssamı Centile Bellininin 1480-ci ildə soltan sarayına dəvəti sübut edir. Əski Türkiyə rəngkarlığının banisi Sinan bəy hesab olunur. Onun yaratdığı II Mahmudun portreti realist Avropa incəsənəti təsiri altında yaradılıb. 
Avropa təsiri altında yaranmış ilk əsərlər XIX əsrdə İstanbulda təzə açılmış hərbi-mühəndis və hərbi məktəblərdə ərsəyə gəlmişdir. Burada tələbələr əvvəlcə kartoqrafiya və rəsmxət öyrənirdilər. İllər ötdükcə isə onlara sərbəst mövzular üzərində çalışma imkanı verilməyə başlandı. Daha sonra isə Qərb ölkələrdən dəvət edilmiş rəssamlar rəsm dərsləri keçməyə başladılar. Rəngkarlıq 1827-ci ildə imperator hərbi-dəniz mühəndis məktəbinin cədvəlinə (məktəbin özü 1795-ci ildə açıldı), eləcə də 1834-cü ildə açılmış Hərbi Akademiyaya salındı (1, 67). 
Bütün bunlarla yanaşı Türkiyəli tələbələrin rəssamlıq təhsili almaq məqsədilə Qərbə, xüsusən də Fransaya göndərilmə ənənəsi başlandı. 
XIX əsrdə reformist soltanlar ölkənin Qərb həyat tərzinə olan meylini müdafiə etməyə başladılar. II Sultan Mahmudun əmri ilə bütün hökumət idarələrində onun portreti asıldı, Soltan Əbdüləziz isə özü rəsmlə məşğul olurdu. Əsasən hərbçi olan türk rəssamlarının ilk əsərləri o dövrlərdən qalmadırlar. Rəng və konturları aydın olmadığına görə, onları “XIX əsrin primitiv türk rəsmləri” adlandırırlar. Bu rəssamlar öz əsərlərində İstanbulun və ya sarayın mənzərəsini canlandırmağa çalışırdılar, əsasən də fotoqrafiyadan istifadə edirdilər. Bu rəssamların arasında Hüseyn Giritli, Hilmi Qasımpaşalı, Süleyman Sami, Əhməd Bədri, Salihə Molla Akşi, paşa Osman Nuri, Əhməd Şükür, Səlahəddin bəy, Şəfik bəy, Nəcib bəy, Münip bəy, Əhməd Ziya Şama, İbrahim bəy, Mustafa bəy, Şövqi bəy və bir çox başqaların adını çəkmək olar. 
1910-cu ildə İbrahim Çallı, Hikmət Onat, Namiq İsmayıl, Avni Lifij və Feyxaman Duran Avropaya təhsil almaq üçün getmişlər. Kormonun emalatxanasında təhsil aldıqdan sonra onlar türk rəngkarlığı üçün impressionizm və simvolizmi aşkar etdilər. “1914-cü ilin nəsli” kimi tanınan rəssamlar, Gözəl sənətlər Akademiyasının üzvləri olaraq, Respublika dövrünün nəslinə çevrildilər (2, 34). 
Müasir dövrdə türk rəssamlığındakı meyllər çox və müxtəlifdir. İncəsənət aləminin meydana gəlməyə başladığını göstərən ilk əlamətlər, xüsusi qalereyaların dövrəyə girməsi, sənət təhsil müəssisələrinin genişləndirilməsi, xüsusi təşkilatların dəstəkləyici fəaliyyətləri, sənətkarların artmasının müsbət istiqamətdən dəyərləndirilməsi yaranan əsərlərin çoxalmasına gətirib çıxarmışdır. 
Türkiyədə 1950-ci illərdən sonra rəssamlıqda əks olunan meylləri bu cür qruplara bölə bilərik: 
- Ənənəvi və ya klassik – ənənəvi anlayışı burada əvvəlki dövrlərdə çalışan ustadların açmış olduqları yolu davam etdirənlər və beləcə ənənəviliyi yeni axtarışlarla zənginləşdirənlər mənasını daşıyır;
- 1930-cu illərin və onu izləyənlərin, rəngdən daha çox formaya üstünlük verən və bunu zamanla daha da inkişaf etdirən rəssamlar; 
- siyasi və ictimai həqiqətləri əks etdirən, sənət-cəmiyyət əlaqəsini bu istiqamətdə canlı tutmağa çalışan rəssamlar;
- təbiət həqiqətlərindən qaynaqlanaraq, bu həqiqəti fantaziya qəliblərinə salanlar, təsvirlə düşüncə arasında orqanik əlaqə axtaranlar; 
- izahatçı rəssamlar və ya ekspressionistlər. 
- mücərrədçilər. 
- xəyalpərəst rəssamlar və əsərlərində xəyali elementlərinə yer verənlər. 
- Rəngkarlıq, heykəl və keramika növləri arasında keçid axtaranlar, sənətdə yeni texnologiyalardan istifadə edənlər, Qərbdəki ən yeni sənət axın və meyllərini yaxından izləyənlər. 
Meyllər isə, sənətkarlar arasında müxtəlif özünəməxsus tərzlər yaratmışdır: Klassik anlayışdan, təbiət gerçəkliyinə söykənən meyllərə, tam mücərrəd çıxışlara qədər dəyişik yönəlmə müasir dövrdə Türkiyə rəssamlığının dinamik quruluşunda əsas faktor olmaqdadır. XX əsrin ortalarında Türkiyə rəngkarlığında maraqlı əsərləri ilə inkişaf yolunu müəyyənləşdirən rəssamlardan biri də Özer Kabaşdır. Bir yandan sənətkarların yaradıcılığı hər cür yeniliyi yaxalayaraq sınaqdan keçirən çalışdığı günümüzdə, Özer Kabaşın daha ənənəvi deyə biləcəyimiz bir yolu və texnikası yağlı boya rəsmlərində özünü büruzə verir. XX əsrin ilk otuz illiyində qərb rəssamlığına bütün ağırlığı ilə bağlı olan və uzun müddət sənətkarların yaradıcılığını müəyyənləşdirən problemləri, Özer Kabaş üçün də böyük əhəmiyyət daşımaqdadır (3, 36). Onun ekspressionist estetik ilə yaxınlıq qurduğu düşünülsə də belə Ö. Kabaşın əsərləri instinktivləri ilə yaradılmış bir ekspressionizmdən olduqca uzaqdır. Kontrollu fırça vuruşları, kompozisiya və fiqurların forma bütünlüklərinin qorunmaması bu fikri təsdiqləyir. Rəng qarşılıqlarının, açıq və tünd çalarların bir-birinə keçidi zamanı işıq effektlərindən məharətli istifadə rəssamın əsərlərinə xüsusi canlılıq və ifadəlilik bəxş edir. Düşüncə və duyğularını əsərlərində canlandırmağa çalışan rəssamın tablolarında dinamizmdən çox, sakit atmosfer hökm sürməkdədir. Əsərlərində tamaşaçılara öz yaşantılarını anlatmağa çalışan Ö. Kabaş əsərlərini universal ölçülərlə qavranmanın yollarını araşdırır.  Belə əsərlərindən olan “Son adalı” tablosu özünün fəlsəfi təsir gücü ilə diqqəti cəlb edir. Buludların üzərində can verən son adalının ətrafında dolaşan qeyri-real məxluqların sakit rəftarı dünyanın qarışıq hadisələrinə olan münasibətin izahı kimi dəyərləndirilə bilər. Burada rəssam çəhrayı, mavi, qəhvəyi rəngin incə axarlı keçidi ilə əsərinə mənalılıq, ifadəlilik bəxş etmişdir. 
Əsərləri ilə öz daxili düşüncə və həyəcanlarını tamaşaçılarına diktə etməyə çalışan digər sənətkarlardan biri də Qayaxan Kəskinokdur. Onun nağıl motivləri ilə zənginləşdirdiyi əsərlərində anatomik dəyərlərlə bütünləşən bir hərəkət potensialını diqqətlə incələyib uyğun sahəyə yerləşdirmək məqsədi diqqət çəkir. “Tanrılar və qadınlar” (ll. I. 16. ) əsərində canlandırdığı səhnədə digər əsərlərində olduğu kimi tabloya işıq saçan ləkələr onun dinamizminə bir rəng qatır. Rəssam burada real səhnənin deyil fəlsəfi düşünə tərzinin təqdim etdiyi həyat həqiqətlərini canlandırmağa çalışmışdır. Öküz başlarının üzərindən hərəkət edən çılpaq qadın təsvirlərinin canlı ifadəsini rəssam rənglərin köməyi ilə dinamik şəkildə canlandırmağı bacarmışdır. 
Tabloda əsasən mavi və göy rəngin müxtəlif çalarlarından istifadə edilsə də obrazların üzərində və bəzi hissələrdə verilmiş narıncı rənglərlə əsərdəki dinamizmi qaranlıq kölgələrlə deyil, qaranlıqdan çıxan aydınlıqla canlandırmağı bacarmışdır (4, 18). Burada rəssam Avropa mədəniyyətinin, müasirliyinin gətirdiyi bəzi mühitə xas olmayan uyğunsuzluğu xüsusi təsvir vasitələrilə vermişdir. Tam simvollarla müəyyənləşdirilmiş təsvir məkan mücərrədliyinin öz səthinə alışıq olduğunu təsdiqləyir. Acılar zəncirindən bolalmış boğa kəlməsi ilə rəssam sanki sloqan kimi əsərinin məna-məzmununa aydınlıq gətirməyə çalışmışdır. 
XX əsrdə Türkiyədə fəaliyyət göstərən rəssamlardan əsərlərində daha çox rənglərin tünd və açıq tonlarının qarşılaşdırılması ilə daxili hisslərini obrazın vasitəsilə təsvir edilməsi, əsərlərində sevginin, yaşama sevincinin və xoşbəxt gələcəyə ümidin rənglərin dəyəri ilə büruzə verilməsi, eyni zamanda onları narahat edən, dərindən sarsıdan dolu bir təəssürat yaşadıqları və bunu da məharətlə kətan üzərində köçürdükləri duyulur. Belə rəssamlardan Mustafa Ayaz, Mahmut Öztürk, Zəki Sərbəst, Zeliha Akcaoğlu, Utku Varlıq və digər rəssamların əsərlərində adı gedən mövzu üzrə geniş araşdırmaların nəticəsi olaraq bir çox türk rəssamlarının rəngkarlıq əsərlərində bədii-psixoloji yaşantılarının romantizmə bürünmüş ifadəsinin tərənnümü ilə rastlaşdığımızı deməyə əsas verir. Bu məqamda bir çox fərqli mövzulara müraciət edilmiş türk rəngkarlığında portretə bir qədər az yer verildiyini, eyni zamanda ənənəvi portretçilikdən fərqli psixologizmin önə çəkilərək adi xarakter deyil, ümumi vəziyyətə tabe olmuş daxili gərginliyin açılışını təqdim edən əsərlər yaradıldığını qeyd etməliyik. Müasir dövr Türkiyə rəngkarlığının təşəkkülü və inkişaf prosesinin araşdırılması, müxtəlif rəssamların yaradıcılıqlarına dair əsərlərin səciyyəvi xüsusiyyətlərini üzə çıxarılmışdır. 

Тенденции развития турецкой живописи в ХХ веке
Резюме
Статья посвящена изучению турецкой живописи ХХ века. Автор впервые затронул историю развития турецкой живописи. Он отметил, что сефевидский период средневековой турецкой живописи формировался под влиянием азербайджанской и иранской художественных школ, а с XIX века - под влиянием европейского искусства. В статье обобщены тенденции развития турецкой живописи и представлены их восемь пунктов. По мнению автора, этими тенденциями являются традиционализм, обращение к классическому наследию, художники 30-х годов, художественное отражение политических и общественных событий, экспрессионисты, абстракционисты и др. Все эти вопросы обсуждаются в статье на основе художественного творчества турецких художников, таких как Озер Кабаш, Каяхан Кескинок, Мустафа Аяз, Махмут Озтурк, Заки Сарбаст и др. 
Ключевые слова: современность, Турция, живопись, описание, запад, образ. 

The development trends of Turkish painting during the 20thcentury
Summary 
The article is devoted to the investigation of Turkish painting of the 20th century. Firstly, the author pays attention to the history of the development of Turkish painting. He noted that the Safavid period of Turkish painting in the Middle Ages was formed under the influence of Azerbaijani and Iranian art schools, but from the 19th century it was formed under the influence of European art. In the article the development trends in Turkish painting are shown in eight paragraphs. According to the author’s thought those trends are differed with the features such as traditional culture, addressing to the classical heritage, the artists of the 30s, the inclination of the political and social events to the art, expressionists, abstract people, etc. In the article all these problems are investigated on the basis of artistry activities of some Turkish artists such as Ozer Kabash, GayakhanKeskinok, Mustafa Ayaz, Mahmut Ozturk, ZakiSerbest and so on. 

